
Mennta- og barnamálráðuneyti
Sölvhólsgötu 4
101 Reykjavík

Málalykill: 04.10 

Efni: Framhaldsumsögn um drög að breytingu á reglugerð um 
starfsumhverfi leikskóla, S-92/2022.

Vísað er til tilkynningar í samráðsgátt þar sem óskað er eftir umsögnum um drög að 
breytingu á reglugerð um starfsumhverfi leikskóla nr. 655/2009. Sambandið hefur 
áður skilað inn umsögn þar sem lýst er yfir stuðningi við fyrirhugaðar breytingar. 

Sambandið vill þó gjarnan vekja athygli ráðuneytisins á niðurstöðum könnunar sem 
sambandið gerði í upphafi árs meðal sveitarfélaga sem reka leikskóla um hvaða 
viðmið þau styðjast við þegar mönnunarþörf í leikskólum er metin. Helstu 
niðurstöður eru þær að langflest sveitarfélög styðjast við barngildi þegar 
mönnunarþörf í leikskóla er áætluð, en misjafnt er hve mikið vægi þau hafa þar sem 
allnokkur líta til fleiri þátta. Þá kom einnig fram að langflest sveitarfélög eru mjög 
trú gömlu barngildunum sem var áður að finna í reglugerð um starfsumhverfi 
leikskóla. Helstu frávik er að finna í barngildum elstu barna þar sem meirihluti 
sveitarfélaga miðar við lægra barngildi en áður sem leiðir af sér að færri hendur þarf 
til að sinna þeim. Á móti eru nokkur sveitarfélög farin að miða við aðeins hærri 
barngildi vegna 1 árs og 4 ára barna, sem leiðir af sér aukna mönnunarþörf vegna 
þeirra aldurshópa.

Að mati sambandsins styðja niðurstöður könnunarinnar það sjónarmið 
sambandsins að ekki sé tilefni til að ætla að fyrirhugaðar breytingar á reglugerðinni 
muni leiða til þeirrar niðurstöðu að sveitarfélög muni upp til hópa fara fram á að 
leikskólastjórar innriti fleiri börn inn á leikskólann en nú er. Áfram verði unnið eftir 
faglegum viðmiðum um fjölda barna í leikskólum og út frá þeirri meginreglu að 
bestur árangur náist með samstarfi og samráði milli leikskólastjóra og 
sveitarfélagsins, eftir atvikum á grundvelli verklagsreglna í hverju sveitarfélagi.

Þá ítrekar sambandið þá afstöðu, sem fram kemur í fyrri umsögn, að breytingin sé í 
góðu samræmi við 4. gr. laga nr. 90/2008 um leikskóla þar sem skýrt er kveðið á um 
að sveitarfélög beri ábyrgð á starfsemi leikskóla sem og 5. gr. þar sem segir að 
leikskólastjóri stjórni starfi leikskóla í umboði rekstraraðila.  

